
Nunatsinni tarnimikkut napparsimasut atugaat pillugit iliuusissat pitsanngorsarneqarnissaat 

siunertaralugu nuna tamakkerlugu iliuusissamik pilersaarummik Naalakkersuisut UKA2020-

mi saqqummiusseqqullugit Inatsisartut aalajangiiffigisassaattut siunnersuut. 

(Inatsisartunut ilaasortaq Mikivsuk Thomassen, Inuit Ataqatigiit) 

 

Nunatsinni tarnimikkut napparsimasut atugaasa iliuusissatut pitsanngorsarneqarnissaannut 

siunertaqarneq pillugu, inatsisartuni ilaasortaq, Mikivsuk Thomassen, Inuit Ataqatigiit 

siunnersuuteqarninnut qujanaq, imatullu Atassummiit naatsumik oqaaseqarfigissavarput. 

Siunnersuuteqartup qulaani qulequttamut atatillugu, Naalakkersuisunut apeqquteqaateqarnermigut 

akissutissarsinermigut naqissuserneqarpoq nassuerutigineqarlunilu, ilumut tarnimikkut nappaatillit 

atugaat suliniutillu pitsanngorsarneqartariaqarnerat. Ukiuni arlalinni tarnimikkut napparsimasut 

Dronning Ingridip Napparsimmavissuani suliarineqartartut amerliartuinnavissimapput, sulilu 

amerliartuinnarnissaat naatsersuutigineqarluni. 

Taamatut ineriartorneq soorunami ernumanarmat, Naalakkersuisuniit iliuuseqarfigerusunneqarmat, 

Atassummiit siunnersuuteqartumut akissutaasoq iluarisimaarlugu oqaatigiinnarsinnaavarput. 

Nammineq aggerfigisanniit qangaanerusoq, tarnimikkut nappaatillit inersimasuunerusuusarput, 

soorunalumi kommuunerisatsinniik sullinneqarnerat ineqartitaanerallu pitsaasumik 

aallunniarneqartarnera eqqaaginnarsinnaavara. 

Ukiunili makkunani, meeqqat inuusuttullu sumiginnakkat atornerlunneqartarnermikkullu 

napparsimasut katsorsarneqartariaqarnerallu pisariaqavippoq. Angajoqqaatut innuttaaqataasutullu 

tamavitta ajornartorsiutaasup annikillisarneqarnissaanut nungutivinneqarsinnaaneranullu 

akisussaaffimmik pimoorussisa. 

Taamatut naatsumik Atassummiit oqaaseqarluta, inassutigissavarput suliap 

aappassaaneerneqartigani ataatsimiititaliami susassaqartumi nalilersueqqinneq Naalakkersuisut 

allannguutissatut siunnersuutigineqartoq ilanngullugu suliarineqaqqaassasoq. 

Qujanaq.  

 


